9 нчы татар сыйныфларында
XVII йөз татар әдәбиятының үзенчәлекләре һәм
Мәүла Колый иҗаты турында күзәтү дәресе.
(Искәрмә. М. Колый иҗатын тулырак өйрәнү һәм хикмәтләрен 
анализлау алдагы дәрестә дәвам итә.)
Дәреснең темасы. XVII йөз әдәбиятына хас үзенчәлекләр. М. Колый иҗатына күзәтү ясау.
Максатлар. 1. Колониаль изү чорында туган әдәбиятка хас үзенчәлекләр турында аңлату. 2. М. Колый иҗатына кыскача күзәтү ясау. 3. Чыганаклар белән эшләү һәм конспектларга өйрәнү күнекмәләрен булдыру.
Җиһазлау. Татар әдәбияты тарихы, 9 нчы сыйныф өчен әдәбият дәреслекләре (теория һәм хрестоматия), 2008 елгы “Мирас” журналының 5-9 нчы саннары, М.Колый портреты.

Дәрес барышы.
1. Оештыру һәм актуальләштерү: бүгенге дәреснең төп бурычларын билгеләү.
2. Үтелгән материалны искә төшерү: әдәбият тарихының чорларга бүленешен кабатлау. 
3. Яңа теманы аңлату. (Укытучы аңлата.) XVII йөз әдәбиятына характеристика бирү. Казан ханлыгы җимерелгәч, Кырым, Әстерхан, Нугай җирләре дә берәм-берәм Рус дәүләте тарафыннан басып алыналар. Чукындыру процессы көчәя барган саен, татарларның хәле тагын да авырая. Шәрык илләре белән мөнәсәбәтләр (багланышлар) юкка чыга. Әдәбият үсеше тоткарлана, ул торгынлык кичерә. Йөз ел дәвамында (16 нчы йөз урталарыннан алып 17 нче йөз урталарына кадәр) татар халкы әдәбият турында түгел, ә исән калу, чукынудан котылу турында уйларга мәҗбүр булган. (Дәреслектә бу турыда шактый киң яктыртылган, өстәмә материаллар да җитәрлек.) Ләкин халык үзенең күңелендәгесен әйтми кала алмый, каһарман батырлары һәм бәйсезлек өчен көрәштә шәһит киткән ватандашлары турында ул бәетләр чыгарган, җырлар җырлаган. Шул рәвешле, әкрен-әкрен генә булса да, әдәбият күтәрелә башлаган. Шул чорга хас әдәби жанрлар барлыкка килгән. Шундыйларның берсе – сүзлекләр – патша хөкүмәтенең рус булмаган халыклар арасында христиан динен тарату белән бәйле рәвештә барлыкка килә. Христиан динен халыклар арасында үз телләрендә кертү җиңелрәк булыр дип санап, ягъни дини китапларны өйрәнү татарча оештырылса яхшырак булыр дип, патша хөкүмәте татар мәктәпләре ачу, татарча китаплар чыгаруга юнәлеш тота башлый. Рус дәүләтенең халыкара мөнәсәбәтләрендә дә татар телен белү кирәклеге көн кебек ачык, чөнки башка мөселман халыкларын (Урта Азия күздә тотыла, патша хөкүмәте бу турыда хыяллана һәм аны яшереп тә тормый) басып алгач, алар белән идарә итү эшләрен оештырганда да,  татар теле алыштыргысыз булачагын аңлый рус хөкүмәте. Рус грамоталары татарча да, русча да языла торган булган, тылмачлар да кирәк булган. Шуңа күрә бу чорда телара сүзлекләр: татар-рус, гарәп-татар, фарсы-татар, рус-татар сүзлекләре күпләп чыгарылган.
Сәяхәтнамәләр татар әдәбиятында яңа жанр буларак барлыкка киләләр, чөнки төрле илләр белән бәйләнеш көчәя, сәяхәтчеләр күргәннәрен кәгазьгә төшерә барганнар.
Бәетләр  тарихи хезмәтләр вазифасын да үтәгәннәр. “Манара”, “Сөембикә”, “Түкәл бәете”, “Казан алыну” бәетләрендә татар халкының авыр язмышы, олы хәсрәте, зур югалтулары сурәтләнгән. (Укучылар “Сөембикә” бәете белән таныш, ә калган бәетләрне алдан ук өйгә укырга биреп җибәрергә һәм дәрестә аларның кыскача эчтәлекләрен сөйләтергә дә була. Бу тәҗрибә уңышлылардан санала. Укытучы аңлатканда, укучылар пассив тыңлаучылар гына булып утырмыйлар.)
Бу чорда тарихи мәгълүматларны туплаган җыентыклар чыгаруга да зур әһәмият бирелгән. 1602 елда Касыйм шәһәрендә Кадыйр Галибәк дигән кеше “Гомуми тарихлар” (“Җәмигъ эт-тәварих”) җыентыгын чыгара. Җыентыкны өч өлешкә бүлеп карарга була. Кереш өлешендә автор Борис Годуновны мактый, данлый. Бу үзенә күрә хәйләкәр алым була, китапның башында урыс патшасын мактау аны каршылыксыз бастырып чыгырырга мөмкинлек бирә.
Икенче өлешендә автор төрки һәм монгол кабиләләренең тарихы турында язган. Чыңгыз хан турындагы язмаларга да урын бирелгән.
Өченче өлештә татар ханнары турында сөйләнә. Монда Идегәй һәм Туктамыш хан турында дастаннар бар.
“Дәфтәре Чыңгызнамә” җыентыгының авторы билгесез, ләкин ул ватанпәрвәр булырга тиеш, чөнки татар дөньясының бәйсез чорын, рәхәт вакытларын данлаган. Китапта Чыңгыз хан һәм Аксак Тимер турында да дастаннар бар. (Укытучы бу ике шәхес турындагы кызыклы риваятьләрне алдан ук укчыларга биреп, дәрестә сөйләтә ала. Аларны “Татар әдәбияты тарихы”ннан алырга була.)
Чорга шул рәвешле күзәтү ясала һәм укучылар кайбер мәгълүматларны кыскача конспектлап баралар.

Дәреснең икенче өлешендә XVII гасырның әдипләргә бик ярлы булуы һәм бу чорның төп шагыйрьләре М. Колый һәм Габди булуы турында мәгълүмат бирелә. Алда әйтелгәнчә, бу дәрестә Мәүла Колый иҗатына анализ ясалмый, ә кыскача күзәтү генә ясала.
Бер укучы аның дәреслектә бирелгән кадәрле биографиясе белән таныштыра.

Укытучы (тулыландыра). М. Колый бик билгеле һәм хөрмәтле шәхес булган. Крестьяннар восстаниесе җитәкчесе С. Разинның татарларга җибәрелгән мөрәҗәгатендә М. Колыйның исеме телгә алына.
М. Колый – суфый шагыйрь. (Бу сүз белән укучылар таныш, дәрестә аның аңлатмасын искә төшерү бик файдалы.)

Ул С. Бакырганыйны һәм Кол Габдины үзенең төп остазлары дип санаган. М. Колый язган әсәрләрен “хикмәт” дип атаган. (Тактада бу сүзнең аңлатмасы язып куелса яхшы була.) Хикмәт – фәлсәфи-дидактик эчтәлектәге афористик яңгырашлы лирик әсәр. Аның 100 гә якын хикмәте билгеле. Шагыйрьнең соңгы елларда Әгерҗедә табылган ике поэмасы – “Береккәннәр сыйфаты” һәм “Хәләл ризык теләүчеләр” турында әйтелә. “Хикмәте Хаким” поэмасы 2008 елда “Мирас” журналының 5-9 нчы  саннарында басылып чыкты. (Укучыларның ни дәрәҗәдә әзерлекле булуларыннан чыгып, бу поэманы берничә укучыга укып килергә тәкъдим итәргә була.)
Хикмәтләрнең төп үзенчәлекләре.

1. Шигырьләренең төп идеалы – диндар кеше.
2. Проблемалары – тәрбия кылу, гадел, тәртипле, ата-анасын хөрмәт итә торган гыйлемле кеше тәрбияләү.
Укытучы дәрестә өйрәнгәннәр буенча нәтиҗә ясата. Алдагы дәрестә М.Колый иҗаты белән тулысынча танышачаклары турында әйтә.
Өй эше бирелә: дәрестә конспектланган материалны укып, чорга характеристика бирергә әзерләнергә.
